
                       Fuqizimi i grave është ndihmë për fëmijët

Tiranë, 18 Janar 2008 – Lufta kundër diskriminimit gjinor dhe fuqizimi i grave janë rrugët parësore për përmirësimin e ndjeshëm të gjendjes së fëmijëve dhe garantimin e mbijetesës e mirëqenies së tyre, thuhet në raportin më të fundit të dale sot nga zyra e Presidentit në Tiranë. Raporti është pjesë e një studimi global mbi “Gjendjen e Grave dhe Fëmijëve në 2007”.

Raporti “Gratë dhe fëmijët në Shqipëri – Kosto e dyfishtë e pabarazise dhe diskriminimit gjinor tek grate dhe femijet” botohet si pjesë e serisë së raporteve periodike të UNICEF-it rreth Gjendjes së Fëmijëve në Shqipëri. Ky botim, përfaqëson raportin e dytë vjetor që këtë vit fokusohet në problematika të spikatura gjinore duke vënë theksin mbi pasojat që dallimet gjinore sjellin në varfërimin e mëtejshëm, diskriminimin dhe pabarazinë e grave, qe pazgjidhshmërisht lidhen me gjendjen e familjeve dhe fëmijëve shqiptarë. 

Në raportin “Fëmijët dhe Gratë në Shqipëri në  2007”  tregohet sesi nxitja e barazisë gjinore dhe fuqizimi i grave  - Objektivi Nr. 3 në listën e Objektivave të Mijëvjeçarit – do të çojë përpara gjithë objektivat e tjerë, që nga ulja e nivelit të varfërisë,  ruajtja e jetës së fëmijëve, përmirësimi i shëndetit të nënës, sigurimi i arsimit për të gjithë, lufta kundër HIV/SIDA-s dhe sëmundjeve të tjera e deri tek mbrojtja e mjedisit,” – tha Carrie Auer, Përfaqësuese e UNICEF-it në Shqipëri.

Qeveria shqiptare po bën përpjekje të lavdërueshme për fuqizimin e gruas. Strategjia Kombëtare për Barazinë Gjinore, do të krijojë më shumë hapësirë për barazinë gjinorë në politikat publike dhe do të garantojë masa konkrete pozitive në drejtim të forcimit të barazisë gjinore në të ardhmen.

Pavarësisht arritjeve në përmiresimin e gjendjes së grave në Shqipëri, jeta e mijëra vajzave dhe grave shqiptare errësohet nga diskriminimi, pafuqia  dhe varfëria.  Raporti “Gratë dhe Fëmijët në Shqipëri në 2007” është një përpjekje për të analizuar disa prej aspekteve sociale që kanë nevojë të përmirësohen në kete vend si: 
Pabarazia dhe diskriminimi gjinor në Shqipëri – Të dhënat tregojnë se varfëria në Shqipëri ka fytyrën e femrës dhe se fëmijët janë ata që gjithnjë e më shumë vuajnë pasojat e saj.  Në periudhën 2002-2005, treguesi i varfërisë absolute u ul me 27 për qind, por shifrat tregojnë së varfëria në zonat rurale është ulur me ritme më të ngadalta, ndër të tjera, edhe për shkak të gjendjes më të keqe sociale dhe ekonomike të grave në krahasim me atë të burrave.

Arsimimi – Për çdo vit shkollimi të nënave mbi atë nentevjeçar, vdekshmëria e fëmijëve nën 5 vjeç pëson një ulje prej 3,8 për qind. Faktet tregojnë se shkollimi grave, veçanërisht në nivelet e mesme dhe të larta, ndikon ndjeshëm në përmirësimin e gjendjes ekonomike dhe shëndetit riprodhues të tyre.

Punësimi – Përveçse kanë një shkallë më të ulët punësimi në krahasim me burrat, gratë paguhen më pak dhe janë të parat që pushohen nga puna. Në vitin 2005, një analizë e nivelit të punësimit të grave  në moshën midis 15 dhe 64 vjeç, tregoi se vetëm 14 për qind e tyre kërkojnë punë në mënyrë aktive, kurse 86 për qind qëndrojnë pasive.

Barazia në qeverisje dhe pjesëmarrja në politikë – Pabarazia e grave është thelluar për shkak të përfaqësimit të ulët në polikë dhe vendim marrje. Gratë përfaqësojnë vetën 7 për qind të numërit të deputetëve në Parlamentin Shqiptar. Vetëm 9 poste të larta në nivelin qendror të qeverisjes mbahen nga gratë.

Qeveria shqiptare ka filluar përpjekjet për hartimin dhe planifikimin e masave që mundësojnë barazinë gjinore, por ka ende per te bere. Për të përmirësuar gjendjen, nevojitet zbatimi i një sërë rekomandimesh si:

1. Reformimi i kuadrit ligjor dhe marrja e masave për zbatimin e tij;

2. Koordinimi i niveleve qendrore, rajonale dhe vendore të strukturave të ngarkuara me realizmin e të drejtave të grave;

3. Nxitja e pjesëmarrjes së grave në hartimin dhe zbatimin e politikave gjinore;

4. Krijimi i një sistemi të ndare të dhënash të bazuar në tregues që masin saktësisht gjendjen e grave dhe fëmijëve në rrezik.

Raporti u mundesua falë një nisme të përbashkët të Zyrës së UNICEF-it në Shqipëri, INSTAT-it dhe një grupi ekspertësh të mbeshtetur nga Presidenti i Republikës, të cilët ndihmuan në përmirësimin e cilësisë së raportit.

